ԱՄՓՈՓԱԹԵՐԹ

«Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ կատարելու մասին» և ««Զինվորական ծառայության և զինծառայողի կարգավիճակի մասին» 

օրենքում փոփոխություն և լրացումներ կատարելու մասին» ՀՀ օրենքի

 նախագծի
	1. Արդարադատության նախարարություն
	14.09.2022թ.

	
	N /27.3/40631-2022

	1. ««Զինվորական ծառայության և զինծառայողի կարգավիճակի մասին» օրենքում փոփոխություն և լրացումներ կատարելու մասին» օրենքի նախագծի (այսուհետ՝ Նախագիծ) 1-ին հոդվածի 3-րդ մասով նախատեսվում է «Զինվորական ծառայության և զինծառայողի կարգավիճակի մասին» օրենքի (այսուհետ՝ Օրենք) 47-րդ հոդվածը լրացնել 9-րդ մասով, համաձայն որի՝ մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողներին լրավճար հաշվարկելու նպատակով իրականացվում է ատեստավորում՝ Հայաստանի Հանրապետության կառավարության որոշմամբ սահմանված կարգով: Սույն մասով նախատեսված կարգով սահմանվում է նաև մարտական և դրան հավասարեցված խնդիրների և դրանց իրականացման, պլանավորման կամ վերահսկման գործառույթների շրջանակը: 


Նախագծի հիմնավորման համաձայն՝ ատեստավորումն իրականացվելու է կամավոր հիմունքներով, բացառությամբ մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոնն առաջին անգամ զբաղեցնող զինծառայողների, որոնց համար սահմանվելու է պաշտոնը զբաղեցնելու օրվանից ոչ շուտ, քան 3 ամիս հետո և ոչ ուշ, քան 4-րդ ամիսը լրանալու օրը ատեստավորման պայման, ընդ որում, ատեստավորման արդյունքներով լրավճար ստանալու իրավունք ձեռք բերելու դեպքում լրավճարը հաշվարկվելու է պաշտոնի նշանակման օրվանից: 


Նշված կարգավորման վերաբերյալ հայտնում ենք հետևյալը.


Հարկ է նկատի ունենալ, որ Նախագծով նախատեսված կարգավորումները չեն համապատասխանում հիմնավորմանը, մասնավորապես՝ կարգավորումից չի բխում, որ ատեստավորումն իրականացվելու է կամավորության սկզբունքով, ինչպես նաև նախատեսված չէ հիմնավորման մեջ նշված բացառությունը: Նախագծին կից ներկայացված ամփոփաթերթում նշվել է, որ հիմնավորման մեջ նշված մոտեցումները սահմանվելու են ՀՀ կառավարության համապատասխան որոշման մեջ: Այս կապակացությամբ հարկ է նկատի ունենալ ՀՀ Սահմանադրության 39-րդ հոդվածը, համաձայն որի՝ ոչ ոք չի կարող կրել պարտականություններ, որոնք սահմանված չեն օրենքով: Նշվածը հաշվի առնելով՝ առաջարկում ենք Նախագծով նախատեսված կարգավորումը հստակեցնել՝ սահմանելով, որ ատեստավորումն իրականացվելու է կամավորության սկզբունքով, դրա արդյունքները վերաբերելու են միայն լրավճար ստանալու իրավունքին և ազդեցություն չեն ունենալու զբաղեցրած պաշտոնին զինծառայողի համապատասխանության վրա: Բացի այդ, գտնում ենք՝ անհասկանալի է հիմնավորման մեջ նշված բացառությունն առաջին անգամ ծառայության անցնողների համար, եթե ատեստավորման նպատակը լրավճար ստանալն է և այն լինելու է կամավոր: Նշվածը հաշվի առնելով՝ առաջարկում ենք հիմնավորումը լրամշակել, իսկ եթե առկա են հիմնավոր պատճառաբանություններ բացառություն նախատեսելու համար, ապա հարկ է նկատի ունենալ, որ այն պետք է սահմանվի օրենքով:


Միևնույն ժամանակ, հարկ է նկատի ունենալով, որ Նախագծով նախատեսված կարգավորման արդյունքում սպայական կազմի զինծառայողների համար նույն հոդվածի տարբեր մասերով կսահմանվի ատեստավորման տարբեր նպատակներ, մասնավորապես՝ Օրենքի 47-րդ հոդվածի 1-ին մասի համաձայն՝ պայմանագրային սպայական կազմի զինծառայողների (բացառությամբ բարձրագույն սպայական կազմի) ընտրության, մասնագիտական ունակությունների գնահատման, զբաղեցրած պաշտոնին համապատասխանության և առաջխաղացման հեռանկարը որոշելու նպատակով կատարվում է ատեստավորում, իսկ նույն հոդվածի 9-րդ մասը կվերաբերի լրավճար հաշվարկելու նպատակով իրականացվող ատեստավորմանը:


Հարկ ենք համարում անդրադառնալ նաև Նախագծի նշված դրույթով նախատեսված լիազորող նորմին, մասնավորապես՝ ՀՀ կառավարության կողմից ատեստավորման կարգը սահմանելուն: Նշված կարգավորումից բխում է, որ ՀՀ կառավարության կողմից պետք է սահմանվի ատեստավորման կարգ, մինչդեռ՝ Նախագծի նշված դրույթով նախատեսվել է նաև, որ այդ կարգով պետք է սահմանվի նաև մարտական և դրան հավասարեցված խնդիրների ու դրանց իրականացման, պլանավորման կամ վերահսկման գործառույթների շրջանակը, ինչը գտնում ենք չի կարող սահմանվել հիշյալ կարգով, քանի որ դուրս է դրա կարգավորման առարկայի շրջանակից: Բացի այդ, Օրենքի 31-րդ հոդվածի 1-ին մասի համաձայն՝ պայմանագրային զինվորական ծառայություն անցնելու պայմանագիրը (այսուհետ՝ պայմանագիր) պետական լիազոր մարմնի և քաղաքացու (զինծառայողի) միջև կնքվող գրավոր համաձայնություն է՝ սույն օրենքի պահանջների հիման վրա պայմանագրով սահմանված պայմաններով և ժամկետում զինվորական ծառայություն անցնելու մասին։ Զինվորական ծառայություն անցնելու պայմանագրերի օրինակելի ձևերը հաստատվում են համապատասխան պետական լիազոր մարմնի ղեկավարի հրամանով: Նշված դրույթից բխում է, որ զինվորական ծառայություն անցնելու համար քաղաքացին (զինծառայողը) համապատասխան պետական լիազոր մարմնի ղեկավարի հրամանով հաստատված օրինակելի ձևին համապատասխան կնքում է պայմանագիր պետական լիազոր մարմնի հետ, ինչը ենթադրում է, որ զինծառայողի պարտականությունները (գործառույթները) պետք է սահմանվեն նշված պայմանագրում՝ օրենքի պահանջներին համապատասխան, մինչդեռ՝ Նախագծով նախատեսված կարգավորումը վերաբերում է ՀՀ կառավարության կողմից ատեստավորման կարգում մարտական և դրան հավասարեցված խնդիրների ու դրանց իրականացման, պլանավորման կամ վերահսկման գործառույթների շրջանակը սահմանելուն, ինչը գտնում ենք ունի վերանայման կարիք:
	Ընդունվել է

Նախագծի 4-րդ հոդվածը խմբագրվել է:

Ընդունվել է
Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:
Ընդունվել է
Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:



	2. Նախագծի 2-րդ հոդվածով նախատեսվում է Օրենքի 61-րդ հոդվածը լրացնել 18.1-ին մասով, համաձայն որի՝ մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողներին հաշվարկվում է լրավճար՝ սույն օրենքի 47-րդ հոդվածի 9-րդ մասում սահմանված ատեստավորման արդյունքներով և Հայաստանի Հանրապետության կառավարության որոշմամբ սահմանված չափերով ու կարգով: Ընդ որում, հաշվարկված լրավճարի վճարումը դադարում է՝ պայմանագրային զինծառայողին «Հայաստանի Հանրապետության զինված ուժերի կարգապահական կանոնագիրք» օրենքով սահմանված «կարգապահական վաշտ ուղարկելը» կամ «նախազգուշացում՝ պաշտոնին ոչ լրիվ համապատասխանության մասին» կամ «պաշտոնի իջեցում՝ մեկ աստիճանով» կամ «զինվորական կոչման իջեցում՝ մեկ աստիճանով» կարգապահական տույժի ենթարկելու դեպքում՝ համապատասխան կարգապահական տույժի կրման ժամկետով: Սույն մասի համաձայն լրավճար հաշվարկելու դեպքում պայմանագրային զինվորական ծառայության սպայական, ենթասպայական և շարքային կազմերի զինծառայողներին «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 32-րդ հոդվածի 6-րդ մասով սահմանված լրավճարը և պայմանագրային զինվորական ծառայության պաշտոնի համար սահմանված հավելումը չի հաշվարկվում:

Նշված կարգավորման վերաբերյալ հայտնում ենք հետևյալը.

1) «Հայաստանի Հանրապետության կառավարության որոշմամբ սահմանված չափերով ու կարգով» ձևակերպումն ունի վերանայման կարիք՝ նկատի ունենալով, որ Նախագծի 1-ին հոդվածի 3-րդ մասով Օրենքի 47-րդ հոդվածի նոր լրացվող 9-րդ կետով նախատեսված կարգավորումը ՀՀ կառավարությանը լիազորում է սահմանել միայն ատեստավորման կարգը, իսկ տվյալ դեպքում կարգավորումը վերաբերում է նաև լրավճարի չափին:
2) Նախագծի վերոնշյալ դրույթով նախատեսվում է կարգավորում «Հայաստանի Հանրապետության զինված ուժերի կարգապահական կանոնագիրք» օրենքով սահմանված մի քանի կարգապահական տույժի դեպքում լրավճարի դադարեցում՝ համապատասխան կարգապահական տույժի կրման ժամկետով: Այս կապակցությամբ հարկ է նկատի ունենալ, որ «Հայաստանի Հանրապետության զինված ուժերի կարգապահական կանոնագիրք» օրենքի 30-րդ հոդվածի 2-րդ մասի 9-րդ կետի համաձայն՝ կարգապահական տույժը կրելու ժամկետը համարվում է լրացած` «պաշտոնի իջեցում մեկ աստիճանով» կարգապահական տույժի տրման օրվանից 1 տարի հետո: Նույն հոդվածի 6-րդ մասի համաձայն՝ «Պաշտոնի իջեցում մեկ աստիճանով» կարգապահական տույժը կրելու ժամկետը լրանալու կամ կարգապահական տույժը հանվելու դեպքում զինծառայողը ոչ ուշ, քան 30-օրյա ժամկետում նշանակվում է մինչև կարգապահական տույժը ստանալը զբաղեցրած կամ դրան հավասարազոր պաշտոնում` համապատասխան թափուր հաստիքի առկայության դեպքում և ատեստավորման կարգով: Նշված դրույթներից բխում է, որ կարգապահական տույժի կրման ժամկետը 1 տարի է, որից հետո զինծառայողը համապատասխան թափուր հաստիքի դեպքում պետք է անցնի ատեստավորում նախկինում զբաղեցրած կամ հավասարազոր պաշտոնում նշանակվելու համար: Նկատի ունենալով, որ նախատեսված կարգավորումների արդյունքում Օրենքի 47-րդ հոդվածով սահմանվելու է ատեստավորման երկու տեսակ, մասնավորապես՝ զինծառայողի ընտրության, մասնագիտական ունակությունների գնահատման, զբաղեցրած պաշտոնին համապատասխանության և առաջխաղացման հեռանկարը որոշելու նպատակով իրականացվող ատեստավորում և լրավճար ստանալու համար ատեստավորում, ուստի գտնում ենք հստակեցման կարիք ունի՝ արդյոք լրավճար ստանալու համար ևս պետք է իրականացվի ատեստավորում, թե՝ ոչ, քանի որ Նախագծով նախատեսված կարգավորումների արդյունքում լրավճարի դադարեցումը «պաշտոնի իջեցում մեկ աստիճանով» կարգապահական տույժի նշանակման դեպքում դադարեցվում է: 

Միևնույն ժամանակ, հարկ ենք համարում հայտնել, որ «Հայաստանի Հանրապետության զինված ուժերի կարգապահական կանոնագիրք» օրենքի 27-րդ հոդվածի 9-րդ մասի համաձայն՝ զինծառայողն իրավունք ունի իրեն տրված կարգապահական տույժը բողոքարկելու կարգապահական տույժը կիրառած հրամանատարի (պետի) նկատմամբ սույն օրենքի 5-րդ հոդվածով սահմանված կարգապահական իրավունք ունեցող վերադաս հրամանատարին (պետին)՝ սույն օրենքի 47-րդ հոդվածի 2-րդ մասով սահմանված ժամկետում կամ երկամսյա ժամկետում՝ դատական կարգով: Քննարկելով բերված բողոքը` իրավասու հրամանատարը (պետը) իրավունք ունի` բավարարելու բողոքն ամբողջությամբ կամ մասնակիորեն` փոփոխելու կարգապահական տույժի տեսակը կամ կարգապահական տույժ կիրառելու մասին հրամանը ճանաչելու անվավեր կամ մերժելու բողոքը` կարգապահական տույժ կիրառելու մասին հրամանը թողնելով անփոփոխ:


Այս կապակցությամբ հարկ է նկատի ունենալ, որ վերը վկայակոչված դրույթներից բխում է, որ կարգապահական տույժը կրելու ժամկետը հաշվարկվում է տրման օրվանից, ինչը ենթադրում է, որ այդ օրվանից և պետք է դադարեցվի լրավճարի վճարումը, իսկ Նախագծով նախատեսված կարգավորման համաձայն՝ լրավճարը դադարեցվելու է կարգապահական տույժի կրման ժամկետով, հետևաբար գտնում ենք՝ անհրաժեշտ է նախատեսել կարգավորումներ, թե ինչպես է իրականացվելու չվճարված լրավճարի վճարումն այն դեպքում, երբ կարգապահական տույժ ենթարկելու վերաբերյալ ակտը ճանաչվի անվավեր կամ փոխարինվի այնպիսի կարգապահական տույժով, որի դեպքում լրավճարի դադարեցում նախատեսված չէ: 

Բացի այդ, գտնում ենք հստակեցման կարիք ունի, թե ինչ կարգով է իրականացվելու լրավճարի դադարումը:


	Ընդունվել է
Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:

Ընդունվել է

Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:

Մասամբ է ընդունվել

Հավելավճարի վճարման դադարման դեպքերը սահմանվելու են ՀՀ պաշտպանության նախարարի նորմաիվ հրամանով

	3. Նախագծի 3-րդ հոդվածի «Եզրափակիչ դրույթներ» բառերն անհրաժեշտ է փոխարինել «Եզրափակիչ մաս և անցումային դրույթ» բառերով: Նկատի ունենալով «Նորմատիվ իրավական ակտերի մասին» օրենքի 27-րդ հոդվածի 1-ին մասը, համաձայն որի՝ եթե նորմատիվ իրավական ակտի որևէ դրույթ կարող է կատարվել միայն այդ նորմատիվ իրավական ակտով նախատեսված այլ նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է նորմատիվ իրավական այլ ակտի ընդունմամբ, ապա նորմատիվ իրավական ակտի այդ դրույթը գործում է համապատասխան նորմատիվ իրավական այլ ակտն ուժի մեջ մտնելու պահից՝ առաջարկում ենք Նախագծի ուժի մեջ մտնելու ժամկետը վերանայել, քանի որ Նախագծով նախատեսված կարգավորումները կարող են գործել միայն ՀՀ կառավարության կողմից համապատասխան որոշումների ընդունումից հետո:
	Չի ընդունվել
Նախագծի 3-րդ հոդվածում անցումային դրույթներ սահմանված չեն:

Նախագծի ուժի մեջ մտնելու ժամկետը վերանայելու առաջարկն անհասկանալի է:

	  2. Արտակարգ իրավիճակների նախարարություն
	18.08.2022թ.

	
	N 01//5439-2022

	Դիտողություներ և առաջարկություններ չկան:
	Ընդունվել է

	3. Ֆինանսների նախարարություն
	25.08.2022թ.

	
	N 01/11-1/14759-2022

	ՀՀ ֆինանսների նախարարությունն ուսումնասիրել է ««Զինվորական ծառայության և զինծառայողի կարգավիճակի մասին» Հայաստանի Հանրապետության օրենքում փոփոխություն և լրացումներ կատարելու մասին» ՀՀ օրենքի նախագիծը և հայտնում է հետևյալը.

Նախագծով նախատեսվում է մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողների համար ատեստավորման արդյունքներով սահմանել լրավճար` ՀՀ կառավարության որոշմամբ հաստատված կարգով: Նախագծի հիմնավորման համաձայն` նախագծի ընդունումը և դրա հիման վրա ՀՀ կառավարության համապատասխան որոշմամբ լրավճարի սահմանումը 2023 թվականի և հետագա տարիների պետական բյուջեներում առաջացնելու է լրացուցիչ ֆինանսական միջոցների անհրաժեշտություն, որի ընդհանուր չափը ՀՀ զինված ուժերի համապատասխան պաշտոններ զբաղեցնող զինծառայողներին երրորդ տարվա ավարտին ամբողջությամբ ատեստավորելու և լրավճար վճարելու դեպքում կարող է կազմել մոտ 35 մլրդ դրամ: Սակայն ֆինանսական գնահատականը ներկայացված է առանց համապատասխան հաշվարկ-հիմնավորումների:

Միաժամանակ հաշվի առնելով, որ ՀՀ 2023-2025թթ. պետական միջնաժամկետ ծախսային ծրագրի ձևավորումն իրականացվել է 2022-2023թթ. հարկաբյուջետային քաղաքականության և մակրոտնտեսական կանխատեսումների շրջանակում, ուստի 2023 թվականի համար ՀՀ պետական բյուջեից լրացուցիչ ծախսերի իրականացման համար ֆինանսական միջոցների նախատեսումը բացառապես պայմանավորված է լինելու վերը նշված մակրոտնտեսական շրջանակի դրական փոփոխությամբ և, դրանով պայմանավորված, ՀՀ պետական բյուջեի հնարավորություններով: 
	Ընդունվել է

	4. Աշխատանքի և սոցիալական հարցերի նախարարություն
	23.08.2022թ.

	
	N ՄՆ/ԳԽ-2/21804-2022

	««Զինվորական ծառայության և զինծառայողի կարգավիճակի մասին» օրենքում փոփոխություն և լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ առաջարկվում է.

1. Նախագծի 1-ին հոդվածի 2-րդ մասի.

1)  «ա» կետով առաջարկվող լրացումը գտնում ենք ոչ նպատակարմար՝ հաշվի առնելով այն հանգամանքը, որ նորմատիվ իրավական ակտում հաճախակի կիրառվող երկար արտահայտությունները նույն նորմատիվ իրավական ակտում կարող են սահմանվել կրճատ տարբերակով` իրավական ակտում առաջին իսկ կիրառումից հետո նախատեսելով կամ տվյալ արտահայտության սահմանումը, կամ փակագծերում նշելով կրճատ տարբերակը («Նորմատիվ իրավական ակտերի մասին» օրենքի 21-րդ հոդվածի 4-րդ մաս), իսկ այս դեպքում «Զինվորական ծառայության և զինծառայողի կարգավիճակի մասին» օրենքի 47-րդ հոդվածի 1-ին մասում «Պայմանագրային սպայական կազմի զինծառայողներ» արտահայտությունը կիրառվում է։ Հետևաբար առաջարկվում է կետը խմբագրել կամ այն հանել,
	Ընդունվել է

Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:

	2) «բ» կետում առաջարկվում է «եզրակացություն» բառը փոխարինել «որոշում» բառով՝ հաշվի առնելով, որ «Զինվորական ծառայության և զինծառայողի կարգավիճակի մասին» օրենքի 47-րդ հոդվածի 5-րդ մասում սահմանված է, որ ատեստավորման արդյունքներով կայացվում են որոշումներ։
	Չի ընդունվել
Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:

	2. Նախագծի 2-րդ հոդվածից առաջարկվում է հանել վերջին նախադասությունը կամ առնվազն վերանայել այն՝ հետևյալ հիմնավորումների համատեքստում.

«Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 32-րդ հոդվածի (եզրափակիչ և անցումային դրույթներ) 6-րդ մասի համաձայն՝ 

«6. Մինչև սույն օրենքն ուժի մեջ մտնելը պետական պաշտոն և պետական ծառայության պաշտոն զբաղեցնող անձի համար հաշվարկված լրացուցիչ աշխատավարձը պահպանվում է, եթե սույն օրենքով սահմանված կարգով հաշվարկված լրացուցիչ աշխատավարձի չափը ցածր է, քան մինչև սույն օրենքն ուժի մեջ մտնելը պետական պաշտոն և պետական ծառայության պաշտոն զբաղեցնող անձի համար հաշվարկված լրացուցիչ աշխատավարձի չափը, և այս դեպքում լրացուցիչ աշխատավարձը հիմնական աշխատավարձի 30 տոկոսը գերազանցելիս լրացուցիչ աշխատավարձի աճը կասեցվում է: Սույն մասով սահմանված դրույթները չեն տարածվում Հայաստանի Հանրապետության պաշտպանության, ազգային անվտանգության, ոստիկանության հանրապետական գործադիր մարմինների համակարգերում զինվորական ծառայության պաշտոն զբաղեցնողների, քրեակատարողական ծառայության և փրկարար ծառայության ծառայողների լրացուցիչ աշխատավարձի աճի և մինչև սույն օրենքն ուժի մեջ մտնելը Հայաստանի Հանրապետության պաշտպանության, ազգային անվտանգության, ոստիկանության հանրապետական գործադիր մարմինների համակարգերում զինվորական ծառայության պաշտոն զբաղեցնողների, ինչպես նաև քրեակատարողական ծառայողների և փրկարար ծառայության ծառայողների համար սահմանված լրավճարների հետ կապված հարաբերությունների վրա: Ընդ որում, սույն մասով նախատեսված լրավճարների դեպքերը, չափերը և վճարման կարգը սահմանում է Հայաստանի Հանրապետության կառավարությունը։»։

Այսինքն, նշված կարգավորմամբ համապատասխան ծառայողի համար սահմանված է առանձին երաշխիք, որը որևէ կապ չունի Նախագծի ընդունման դեպքում համապատասխան ծառայողի կամավոր ատեստավորման արդյունքում լրավճար ստանալու հնարավորության հետ։

Մյուս կողմից, Նախագծի կարգավորումներից ակնհայտ չէ, թե որքանով ավելի բարձր և գրավիչ կլինի կամավոր ատեստավորման արդյունքում լրավճարի չափը՝ համեմատած «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 32-րդ հոդվածի 6-րդ մասով սահմանված լրավճարի և պայմանագրային զինվորական ծառայության պաշտոնի համար սահմանված հավելման ընդհանուր չափի հետ։

Այս մասով, հարկ է վկայակոչել Նախագծի հիմնավորմամբ ներկայացված այն մոտեցումը, որ նախագծի ընդունումը պայմանավորված է պայմանագրային զինվորական ծառայություն անցնելու գրավչությունն ու շահագրգռվածությունը բարձրացնելու նպատակով անմիջականորեն մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողներին համար լրավճար սահմանելու, լրավճարի հաշվարկումն այդ զինծառայողների ատեստավորմամբ պայմանավորելու և, դրանով իսկ, արհեստավարժ պայմանագրային զինվորական ծառայության զարգացման համար նախադրյալներ ստեղծելու անհրաժեշտությամբ։
	Մասամբ է ընդունվել

Նախագծի հետ ներկայացվել է նաև «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ կատարելու մասին» օրենքի նախագիծ:

	5. Ոստիկանություն
	18.08.2022թ

	
	N 1/21/71549-2022

	Դիտողություններ և առաջարկություններ չկան:
	Ընդունվել է

	6. Ազգային անվտանգության ծառայություն
	18.08.2022թ.

	
	N 11/919

	«Զինվորական ծառայության և զինծառայողի կարգավիճակի մասին» օրենքում փոփոխություն և լրացումներ կատարելու մասին» օրենքի նախագծի 1-ին հոդվածի 2-րդ կետում առաջարկվում է «այսուհետ» բառից առաջ լրացնել «սույն հոդվածում» բառերը` օրենքի մյուս հոդվածներում հասկացությունների կիրառման առումով շփոթություն չառաջացնելու նպատակով:
	Ընդունվել է

Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:

	7. Վարչապետի աշխատակազմի քաղաքացիական ծառայության գրասենյակ
	19.08.2022թ.

	
	N 42/43.1/27316-2022

	1. «Զինվորական ծառայության և զինծառայողի կարգավիճակի մասին» օրենքում փոփոխություն և լրացումներ կատարելու մասին» օրենքի նախագծի (այսուհետ՝ Նախագիծ) 1-ին հոդվածի 3-րդ կետով լրացվող 9-րդ մասում և 2-րդ հոդվածով լրացվող 18․1-ին մասում օգտագործվում է «Մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող պայմանագրային զինվորական ծառայության սպայական (․․․) կազմերի զինծառայողներին» ձևակերպումը, որը հստակեցման կարիք ունի՝ ելնելով իրավական որոշակիության սկզբունքից, քանի որ անհասկանալի է, թե որ խնդիրներն են հավասարեցվում մարտական խնդիրներին և ըստ այդմ՝ ովքեր են համարվում մարտական գործողությունների մասնակիցներին հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող անձինք։ «Զինվորական ծառայության և զինծառայողի կարգավիճակի մասին» օրենքով ևս նախատեսված չեն «մարտական և դրան հավասարեցված խնդիրներ» ձևակերպման իրավական բովանդակությունը բացահայտող իրավական կարգավորումներ։
	
Ընդունվել է

Նախագծի 4-րդ հոդվածով օրենքի 47-րդ հոդվածը խմբագրվել է, որի համաձայն համապատասխան խնդիրների և գործառույթների շրջանակը սահմանվում է ՀՀ կառավարության որոշմամբ:

	2. Բացի այդ, Նախագծի 1-ին հոդվածի 3-րդ կետով լրացվող 9-րդ մասով սահմանվում է ատեստավորում, Հայաստանի Հանրապետության կառավարության որոշմամբ սահմանված կարգով՝ նշված մասում նախատեսված շրջանակի անձանց համար։ Նախագծին կից ներկայացված հիմնավորման (այսուհետ՝ Հիմնավորում) մեջ նշվում է, որ ատեստավորումը իրականացվելու է կամավոր հիմունքներով, բացառությամբ մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոն առաջին անգամ զբաղեցնող զինծառայողների։ Նախագծի քննարկվող դրույթը լիազորում է Հայաստանի Հանրապետության Կառավարությանը սահմանել ատեստավորման կարգ, մինչդեռ Նախագծի կարգավորումներում արտացոլված չեն իրավական նորմի նպատակի, կիրառման վերաբերյալ Հիմնավորման մեջ ներկայացված դիտարկումները։ Հիմք ընդունելով վերոգրյալը, գտնում ենք, որ անհրաժեշտ է Նախագծով ևս սահմանել, որ ատեստավորումը իրականացվելու է կամավոր հիմունքներով՝ նշելով նաև Հիմնավորմամբ տրված բացառությունը:
	Ընդունվել է

Նախագծի 4-րդ հոդվածով օրենքի 47-րդ հոդվածը խմբագրվել է, որում հստակ սահմանվել են ատեստավորման պայմանները:

	3. Նախագծի 1-ին և 2-րդ հոդվածներով առաջարկվում է մարտական և դրան հավասարեցված խնդիրների իրականացման, պլանավորման կամ վերահսկման գործառույթներ ունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողների համար սահմանել լրավճար ատեստավորման արդյունքների հիման վրա։ Տեղեկացնում եմ, որ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 32-րդ հոդվածի 6-րդ մասի համաձայն Հայաստանի Հանրապետության պաշտպանության, ազգային անվտանգության, ոստիկանության մարմիններում զինվորական ծառայության պաշտոն զբաղեցնողների, քրեակատարողական ծառայության և փրկարար ծառայության ծառայողների լրավճարների դեպքերը, չափերը և վճարման կարգը հաստատվել է  Կառավարության 2014 թվականի հուլիսի 4-ի «Հայաստանի  Հանրապետության պաշտպանության, ազգային անվտանգության, ոստիկանության մարմիններում զինվորական ծառայության պաշտոն զբաղեցնողների, քրեակատարողական ծառայության և փրկարար ծառայության ծառայողների լրավճարների դեպքերը, չափերը և վճարման կարգը սահմանելու մասին» N 710-Ն որոշմամբ (այսուհետ՝ Որոշում)։ Մասնավորապես, Որոշման 2-րդ կետի 1-ին ենթակետը սահմանում է, որ Որոշմամբ նախատեսված լրավճարները ներառում են մինչև 2014 թվականի հուլիսի 1-ը Հայաստանի Հանրապետության պաշտպանության նախարարության, Հայաստանի Հանրապետության արտակարգ իրավիճակների նախարարության, Հայաստանի Հանրապետության արդարադատության նախարարության, Հայաստանի Հանրապետության կառավարությանն առընթեր Հայաստանի Հանրապետության ոստիկանության, Հայաստանի Հանրապետության կառավարությանն առընթեր ազգային անվտանգության ծառայության համակարգերում և Հայաստանի Հանրապետության պետական պահպանության ծառայությունում հաշվարկված ամսական լրավճարների, միանվագ դրամական օգնությունների և արձակուրդային վճարների հանրագումարը` Որոշման N 8 հավելվածի 2-րդ կետով սահմանված կարգով։ Որոշման N 8 հավելվածի 2-րդ կետի համաձայն՝ զինծառայողների, քրեակատարողական և փրկարար ծառայողների ամսական լրավճարները սահմանվում են մինչև 2014 թվականի հուլիսի 1-ը փաստացի հաշվարկված պաշտոնային դրույքաչափի, զինվորական (հատուկ) կոչման դրույքաչափի, նշված դրույքաչափերի նկատմամբ հաշվարկված զինծառայության ստաժի հավելավճարի, 20 տարվա զինծառայության ստաժ ունեցողների և ծառայությունը շարունակողների հավելավճարի, պարենի փոխհատուցման, ամսական լրավճարի, միանվագ դրամական օգնությունների և արձակուրդային վճարի ընդհանուր հանրագումարի և օրենքով սահմանված կարգով 2014 թվականի հուլիսի 1-ից հաշվարկվող պաշտոնային դրույքաչափի միջև դրական տարբերություն լինելու դեպքում` տարբերության չափով: 
	Չի ընդունվել
Կարգավորման տրամաբանությունը կայանում է նրանում, որ ատեստավորման արդյունքում հաշվարկվող հավելավճարը կլանելու է ՀՀ կառավարության 03.07.2014թ. N 710-Ն որոշմամբ նախատեսված լրավճարը:

	4. Հիմնավորումից պարզ չէ, Որոշմամբ սահմանված լրավճարները նախատեսվում է վճարել ատեստավորման արդյունքների հիման վրա, թե այն լրավճարի նոր տեսակ է։ Ուստի Քաղաքացիական ծառայության գրասենյակը նախագծային վերոգրյալ կարգավորումների վերաբերյալ դիրքորոշում կարող է հայտնել Պաշտպանության նախարարության կողմից լրացուցիչ հիմնավորումներ ներկայացնելու դեպքում։ 
	Ընդունվել է
Լրավճարը փոխարինվել է հավելավճարով:

	8. Վարչապետի աշխատակազմի իրավաբանական վարչություն
	04.10.2022թ.

	
	

	1. Նախագծի 1-ին հոդվածով առաջարկվում է ի թիվս այլնի սահմանել մարտական և դրան հավասարեցված խնդիրների իրականացման գործառույթներ ունեցող պաշտոններ զբաղեցնող պայմանագրային զինվորական ծառայության սպայական, ենթասպայական և շարքային կազմերի զինծառայողներին լրավճար հաշվարկելու նպատակով ատեստավորման իրականացման հնարավորություն: Հարկ է նկատի ունենալ, որ մարտական խնդիրներին հավասարեցված խնդիրների բովանդակությունն օրենսդրությամբ բացահայտված չէ:
	Ընդունվել է

Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ և տեքստից «հավասարեցված խնդիրներ» արտահայտությունը հանվել է:

	2. Նախագծի 1-ին հոդվածով առաջարկվում է նախատեսել ատեստավորման իրականացման արդյունքում զինծառայողներին լրավճար հաշվարկելու և վճարելու հնարավորություն: Թեև լրավճար հասկացությունը կիրառվում է նաև «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում, այնուամենայնիվ, լրավճարների բովանդակությունն օրենքով որոշակիացված չէ: Նշվածով պայմանավորված՝ որոշակիացված չէ լրավճարը զինծառայողների աշխատանքի վարձատրության համակարգում ներառելու տրամաբանությունը:
	Ընդունվել է
Լրավճարը փոխարինվել է հավելավճարով, ինչպես նաև նախագծի հետ միասին մշակվել է «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ կատարելու մասին» օրենքի նախագիծը:

	3. «Զինվորական ծառայության և զինծառայողի կարգավիճակի մասին» օրենքի 47-րդ հոդվածի 2-րդ մասի համաձայն՝ պայմանագրային սպայական կազմի զինծառայողը ատեստավորվում է պայմանագրի ժամկետը լրանալուց ոչ ուշ, քան վեց ամիս առաջ, բայց զինվորական ծառայության յուրաքանչյուր երեք տարվա ընթացքում` առնվազն մեկ անգամ: Նախագծով առաջարկվող կարգավորումներում հստակեցված չէ, թե ինչպես են հարաբերակցվում հերթական ատեստավորումը և Նախագծով նախատեսվող կամավոր ատեստավորումը՝ կրկնակի ատեստավորումը բացառելու նպատակով:
	Ընդունվել է
Նախագծի 4-րդ հոդվածով օրենքի 47-րդ հոդվածը շարադրվել է նոր խմբագրությամբ:

	4. Նախագծի ընդհանուր տրամաբանությունից բխում է, որ ատեստավորումը նախատեսվում է որպես կամավոր ընթացակարգ, մինչդեռ՝ համապատասխան պաշտոնն առաջին անգամ զբաղեցնող զինծառայողների համար ատեստավորումը նախատեսվում է որպես պարտադիր ընթացակարգ՝ որպես ընդհանուր կանոնից բացառություն: Այս առումով Նախագծի հիմնավորումներում հստակեցված չէ համանման բացառություն նախատեսելու նպատակահարմարությունը:
	Ընդունվել է

Նոր խմբագրությամբ շարադրված 47-րդ հոդվածում հստակ սահմանվել են ատեստավորման պայմանները: 

	5. Նախագծի հիմնավորումներից բխում է, որ ատեստավորման ենթակա զինծառայողների գործառութային շրջանակը (որը կարող է պարբերաբար ենթարկվել փոփոխությունների) պետք է սահմանվի կառավարության համապատասխան որոշմամբ, մինչդեռ՝ նման կարգավորում նախատեսելու նպատակահարմարությունը պարզ չէ՝ հաշվի առնելով այն հանգամանքը, որ գործառույթների նշված շրջանակը կարող է սահմանվել նաև լիազոր մարմնի ղեկավարի նորմատիվ իրավական ակտով:
	Ընդունվել է
Քանի որ ատեստավորման կարգը և հավելավճարի չափերն ըստ պաշտոնների խմբերի սահմանվելու են ՀՀ կառավարության որոշման համաձայն, ապա ճիշտ կլինի, որպեսզի համապատասխան գործառույթների շրջանակը ևս սահմանվի հավասարազոր իրավաբանական ուժ ունեցող նորմատիվ իրավական ակտով, իսկ այդ շրջանակի հիման վրա համապատասխան պաշտոնների անվանացանկը սահմանվելու է ՀՀ պաշտպանության նախարարի հրամանով:

	9. Վարչապետի աշխատակազմի քաղաքացիական ծառայության գրասենյակ
	11.10.2022թ.

	ՈՒղարկվում է «Զինվորական ծառայության և զինծառայողի կարգավիճակի մասին» օրենքում փոփոխություն և լրացումներ կատարելու մասին» օրենքի նախագծով (այսուհետ՝ Նախագիծ) առաջարկվող փոփոխություններից բխող   «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ կատարելու մասին» օրենքի նախագիծը, ինչպես նաև Նախագծի` Քաղաքացիական ծառայության գրասենյակի կողմից լրամշակված տարբերակը:
	Ընդունվել է

Լրավճարը փոխարինվել է հավելավճարով, ինչպես նաև նախագծի հետ միասին ներկայացվել է «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում լրացումներ կատարելու մասին» օրենքի նախագիծ:


